
SUĠĠERIMENTI

Il-Kumitat għall-Kultura u l-Edukazzjoni jistieden lill-Kumitat għall-Affarijiet 
Kostituzzjonali, bħala l-kumitat responsabbli, biex jinkorpora s-suġġerimenti li ġejjin fil-
mozzjoni għal riżoluzzjoni tiegħu:

1. Jissottolinja li l-fatt li ċ-ċittadini jifhmu l-istituzzjonijiet tal-UE u li jkollhom fiduċja 
fihom huwa fundamentali għad-demokrazija, il-governanza tajba u t-tfassil effikaċi tal-
politika u huwa fattur ewlieni fil-bini tal-fiduċja taċ-ċittadini fl-UE u l-futur tagħha, u li 
għal din ir-raġuni l-istituzzjonijiet kollha tal-UE jeħtiġilhom jistinkaw għall-ogħla 
standards possibbli ta' trasparenza, obbligu ta' rendikont u integrità billi jieħdu miżuri 
speċifiċi u dedikati fl-aspetti kollha tal-ħidma tagħhom, b'enfasi partikolari fuq il-
proċess deċiżjonali tal-UE;

2. Ifakkar fid-"Dikjarazzjoni dwar il-promozzjoni taċ-ċittadinanza u l-valuri komuni tal-
libertà, it-tolleranza u n-nondiskriminazzjoni permezz tal-edukazzjoni" adottata mill-
ministri għall-edukazzjoni tal-UE fis-17 ta' Marzu 2015, li fiha appellaw għal azzjonijiet 
imsaħħa fil-qasam tal-edukazzjoni fil-livell Ewropew, nazzjonali, reġjonali u lokali 
sabiex tiġi ssalvagwardjata s-soċjetà pluralistika tagħna;

3. Jisħaq fuq l-importanza li jiġu rieżaminati u identifikati l-lakuni attwali fil-mezzi 
demokratiċi ta' parteċipazzjoni għaċ-ċittadini, għall-partijiet ikkonċernati u għas-soċjetà 
ċivili organizzata sabiex it-tali mezzi jinvolvu proċess miftuħ u trasparenti li jieħu 
approċċ inklużiv, parteċipattiv u bbilanċjat tajjeb; jinnota li approċċ miftuħ jeħtieġ 
aġġustamenti rilevanti biex jiġi ffaċilitat l-aċċess taċ-ċittadini għall-proċess deċiżjonali 
tal-UE orizzontalment; jemmen li d-djalogu bejn dawk li jieħdu d-deċiżjonijiet u s-
soċjetà ċivili għandu jkun organizzat b'tali mod li d-diversità tas-soċjetajiet tagħna tkun 
riflessa bis-sħiħ fl-Istati Membri kollha; jenfasizza li ċ-ċittadini kollha għandu jkollhom 
aċċess u possibbiltajiet indaqs biex jeżerċitaw id-drittijiet tagħhom u jitlob miżuri 
speċifiċi ta' inklużjoni fid-djalogi maċ-ċittadini għall-persuni b'inqas opportunitajiet, kif 
ukoll għall-gruppi vulnerabbli u emarġinati;

4. Jilqa' l-Konferenza dwar il-Futur tal-Ewropa u jittama li 'l quddiem ikollha rwol kruċjali 
biex tiżviluppa ulterjorment il-parteċipazzjoni taċ-ċittadini fil-proċess tat-tfassil tal-
politika tal-UE  u twitti t-triq għall-istabbiliment ta' mekkaniżmu permanenti ġdid għall-
parteċipazzjoni taċ-ċittadini, filwaqt li tirriforma l-approċċ attwali minn fuq għal isfel u 
tittrasformah f'approċċ minn isfel għal fuq; jistieden, għalhekk, lill-Kummissjoni 
tiżviluppa metodoloġiji ta' parteċipazzjoni sinifikattivi u għodod imfassla apposta li 
jippermettu impenn u fehim profondi tas-suġġetti diskussi; jistieden lill-Kummissjoni 
tesplora l-potenzjal tal-kultura, l-arti u l-kreattività bħala għodod għal soluzzjonijiet 
innovattivi għall-espressjoni ta' opinjonijiet dwar il-futur tal-Ewropa u tagħmel użu 
minn dan il-potenzjal fil-kuntest tal-Konferenza dwar il-Futur tal-Ewropa, kif ukoll fil-
forma ta' metodu kontinwu ta' parteċipazzjoni taċ-ċittadini fil-governanza interna u 
esterna tal-UE; jemmen li l-Konferenza dwar il-Futur tal-Ewropa għandha tiddiskuti kif 
tista' tissaħħaħ l-azzjoni Ewropea fl-oqsma tal-edukazzjoni, il-kultura, iż-żgħażagħ u l-
isport; ifakkar fil-pożizzjoni tiegħu dwar il-Konferenza dwar il-Futur tal-Ewropa u 
jtenni l-ħtieġa li jinħolqu strutturi ta' impenn għaż-żgħażagħ u l-organizzazzjonijiet taż-
żgħażagħ; ifakkar li d-Dikjarazzjoni Konġunta dwar il-Konferenza dwar il-Futur tal-

Ewropa tipprevedi li s-soċjetà ċivili tkun rappreżentata fil-plenarja tal-Konferenza; 
jinsisti li l-fehmiet taż-żgħażagħ, taċ-ċittadini u tas-soċjetà ċivili huma essenzjali matul 
id-diskussjonijiet fost il-korpi kollha tal-Konferenza fil-livelli kollha;

5. Jilqa' t-twaqqif ta' korp ta' etika bħala awtorità indipendenti biex titrawwem it-
trasparenza fl-istituzzjonijiet tal-UE;

6. Itenni d-definizzjoni tal-ugwaljanza stabbilita fil-Kapitolu 3 tal-Karta tad-Drittijiet 
Fundamentali tal-UE bħala ugwaljanza quddiem il-liġi, in-nondiskriminazzjoni, id-
diversità, l-ugwaljanza bejn il-ġeneri u d-drittijiet tat-tfal, l-anzjani u l-persuni 
b'diżabilità;

7. Jinnota li l-mezzi stabbiliti għaċ-ċittadini biex jagħtu l-kontribut tagħhom dwar il-
proċess deċiżjonali tal-UE, bħall-inizjattiva taċ-ċittadini Ewropej, id-dritt għal 
petizzjoni lill-Parlament Ewropew, ir-rikors għall-Ombudsman Ewropew u l-
konsultazzjonijiet u d-djalogi pubbliċi, huma nieqsa mill-viżibbiltà, l-aċċessibbiltà u s-
segwitu u għalhekk jostakolaw il-parteċipazzjoni adegwata taċ-ċittadini; jappoġġja bil-
qawwa l-attivitajiet ta' sensibilizzazzjoni u informazzjoni, u l-evalwazzjoni u s-
simplifikazzjoni ta' dawn il-mekkaniżmi biex jiġu massimizzati l-impatt u l-effikaċja 
tagħhom u titjieb l-aċċessibbiltà tagħhom għaċ-ċittadini; jemmen li n-nuqqas ta' azzjoni 
mill-Kummissjoni wara inizjattivi taċ-ċittadini Ewropej li kienu ta' suċċess ta' suċċess 
jimmina l-għan li l-leġittimità demokratika tal-Unjoni tissaħħaħ permezz tal-
parteċipazzjoni msaħħa taċ-ċittadini fil-ħajja demokratika u politika tagħha;

8. Jemmen li l-parteċipazzjoni taċ-ċittadini timplika l-iżvilupp ta' firxa ta' għodod li 
jvarjaw minn konsultazzjoni għal deliberazzjoni, kif ukoll l-iżvilupp ta' djalogu 
permanenti strutturat dwar kwistjonijiet tal-UE maċ-ċittadini u mal-organizzazzjonijiet 
tas-soċjetà ċivili li jirrappreżentaw liċ-ċittadini, kemm fil-livell tal-UE kif ukoll f'dak 
nazzjonali;

9. Jissottolinja l-importanza li jitrawmu l-impenn ċiviku u l-parteċipazzjoni attiva b'mod 
koordinat u koerenti fil-livell lokali, reġjonali u nazzjonali u fil-livell tal-UE; jemmen, 
f'dan il-kuntest, li r-rwol, l-attivitajiet u l-indipendenza tar-Rappreżentanzi tal-
Kummissjoni Ewropea u tal-Uffiċċji ta' Kollegament tal-Parlament Ewropew (EPLOs) 
fl-Istati Membri għandhom jissaħħu, sabiex jiġu ffaċilitati l-impenn ċiviku u d-djalogu 
dirett maċ-ċittadini, jiġu pprovduti aċċess għall-informazzjoni u t-tixrid tagħha u ssir 
sensibilizzazzjoni dwar l-Unjoni Ewropea u l-politiki tagħha permezz ta' użu wiesa' u 
kkoordinat tajjeb tal-għodod ta' komunikazzjoni għall-parteċipazzjoni diġitali u fiżika 
taċ-ċittadini;

10. Jisħaq li l-edukazzjoni ċivika u t-tagħlim dwar l-UE huma essenzjali għat-titjib tad-
demokrazija Ewropea u l-futur tal-Unjoni, u b'hekk jippermettu liċ-ċittadini tal-UE 
jagħmlu għażliet infurmati u jkunu parti integrali minn soċjetà demokratika bbażata fuq 
il-valuri komuni Ewropej tad-dinjità tal-bniedem, il-libertà, id-demokrazija, l-
ugwaljanza, l-istat tad-dritt u d-drittijiet tal-bniedem; jinnota li ċ-ċittadinanza Ewropea 
hija valur li għandu jitrawwem fiż-żgħażagħ u għalhekk jilqa' l-inizjattivi u l-programmi 
ta' mobilità, bħal Erasmus+ u l-Korp Ewropew ta' Solidarjetà, li jippermettu liż-
żgħażagħ, lill-istudenti, lill-ħarrieġa, lill-għalliema u lir-riċerkaturi jistudjaw, jaħdmu u 
jgħixu flimkien filwaqt li jesperjenzaw u jżidu l-fehim tagħhom tal-kultura u l-valuri 

tal-Ewropa; jilqa' l-inizjattivi "Back to school" u "Europe at school" bħala eżempji tal-
aħjar prattika għall-promozzjoni tal-proġett Ewropew fost iż-żgħażagħ; jistieden lill-
Kummissjoni tipprovdi appoġġ sabiex tikkomplementa l-programmi u t-taħriġ 
edukattivi fl-Istati Membri kollha, b'mod partikolari billi tappoġġja l-iżvilupp ta' 
kurrikulu komuni għall-edukazzjoni dwar iċ-ċittadinanza Ewropea, ittejjeb it-tagħlim 
dwar l-UE, trawwem, fost l-oħrajn, fehim aħjar tal-funzjonament tagħha, tal-
mekkaniżmi parteċipattivi eżistenti tal-UE u tal-istorja u l-kulturi tal-Istati Membri, u 
tħeġġeġ il-ħsieb oġġettiv u kritiku rigward il-benefiċċji tal-Unjoni Ewropea, bil-għan li 
żżid il-parteċipazzjoni taċ-ċittadini fil-proċess deċiżjonali tal-UE;

11. Jemmen li l-iżgurar tal-parteċipazzjoni taż-żgħażagħ se jkun parti essenzjali mill-impatt 
fit-tul tal-inizjattivi ta' djalogu maċ-ċittadini; jisħaq, għalhekk, fuq l-importanza li ssir 
enfasi fuq iż-żgħażagħ fi kwalunkwe attività ta' tagħlim tal-UE u jissuġġerixxi li jiġu 
promossi għodod ta' impenn taż-żgħażagħ b'enfasi speċjali fuq il-midja soċjali, l-apps 
tal-mowbajl, il-logħob fuq il-mowbajl, il-kwiżżijiet u formati oħra familjari adatti għaż-
żgħażagħ; jilqa' l-programmi edukattivi bejn il-pari bħall-Parlament Ewropew taż-
Żgħażagħ u d-Djalogu tal-UE maż-Żgħażagħ bħala eżempji ta' prattiki tajba;

12. Jisħaq li l-kriżi attwali tal-COVID-19 u t-tranżizzjoni diġitali introduċew modi ġodda ta' 
ħidma fl-istituzzjonijiet tal-UE; jappella, għalhekk, għall-użu sistematiku ta' diversi 
pjattaformi u għodod online għad-djalogu bejn l-istituzzjonijiet u ċ-ċittadini tal-UE, kif 
ukoll dawk li jipprovdu opportunitajiet għall-kontribut u l-kummenti tas-soċjetà ċivili 
dwar proposti speċifiċi ta' leġiżlazzjoni;

13. Jissottolinja li, biex iċ-ċittadini jkunu impenjati b'mod attiv, huwa tal-akbar importanza 
li l-informazzjoni tkun disponibbli u aċċessibbli bil-lingwa materna tagħhom; iwissi li l-
ostakli lingwistiċi jillimitaw l-impenn u l-parteċipazzjoni taċ-ċittadini fil-proċess 
politiku; iqis li t-teknoloġija, speċjalment it-teknoloġija tal-lingwa, tista' tgħin biex 
dawn l-ostakli lingwistiċi jingħelbu, u jitlob li l-istituzzjonijiet tal-UE jagħmlu użu 
minnhom sabiex l-ebda ċittadin ma jitħalla lura;

14. Jissottolinja d-dritt taċ-ċittadini li jkollhom aċċess għal informazzjoni affidabbli, 
indipendenti u fattwali dwar l-Unjoni Ewropea u dwar il-politiki u l-proċessi deċiżjonali 
tagħha; jirrikonoxxi l-ħtieġa li jiġi stabbilit aċċess diversifikat għal ċentru tal-aħbarijiet 
Ewropew komuni li jkun newtrali, indipendenti u informattiv kif ukoll aċċessibbli bil-
lingwi uffiċjali kollha tal-UE, u li tiġi żviluppata komunikazzjoni proattiva maċ-
ċittadini tal-UE; ifakkar ukoll fil-valur tal-mezzi tal-midja eżistenti; iqis li huwa 
neċessarju li jiġi indirizzat b'mod konkret it-tixrid ta' miżinformazzjoni u 
diżinformazzjoni, speċjalment fi żminijiet ta' kriżi meta tkun l-aktar meħtieġa 
informazzjoni valida, affidabbli u f'waqtha; jisħaq li l-indipendenza tal-midja hija 
kruċjali għal dawn il-proċessi; jappella, b'rabta mal-miżinformazzjoni u d-
diżinformazzjoni, biex fil-funzjonament tal-pjattaformi online jiġu introdotti feedback, 
verifika tal-fatti u moderazzjoni a posteriori, li jkunu jirrispettaw id-drittijiet ċivili u l-
libertà tal-espressjoni; iqis, għalhekk, li huwa essenzjali li jissaħħaħ it-taħriġ tal-
ġurnalisti sabiex jitrawwem ħsieb indipendenti u kritiku;

15. Jilqa' l-objettiv tal-Pjan ta' Azzjoni għad-Demokrazija Ewropea li jtejjeb il-
parteċipazzjoni taċ-ċittadini fis-sistemi demokratiċi permezz ta' proċess deċiżjonali 
infurmat; jenfasizza l-ħtieġa li jiġu żgurati l-parteċipazzjoni taż-żgħażagħ u l-impenn 

taċ-ċittadini minn sfondi żvantaġġati fil-qafas ta' Erasmus+ u l-Korp Ewropew ta' 
Solidarjetà; jilqa' l-miżuri mħabbra fil-qafas tal-Pjan ta' Azzjoni għad-Demokrazija 
Ewropea biex jissaħħu l-libertà tal-midja, il-libertà tal-espressjoni u l-ġurnaliżmu ta' 
kwalità; jistenna b'interess il-proposti tal-Kummissjoni għal għodod prattiċi u effiċjenti 
biex tiġi żgurata aħjar is-sikurezza tal-ġurnalisti, li spiss wisq huma soġġetti għal 
theddid u intimidazzjoni bla bżonn, u b'hekk jiġi limitat id-dritt taċ-ċittadini għall-
informazzjoni; jinnota bi tħassib in-nuqqas ta' proposti speċifiċi biex tiġi żgurata l-
libertà artistika u tingħata protezzjoni lill-artisti sottoposti għal ċensura u għal 
proċedimenti ġudizzjarji u jistieden lill-Kummissjoni tkompli tiżviluppa dan il-qasam 
fil-qafas tal-Pjan ta' Azzjoni għad-Demokrazija Ewropea;

16. Jirrikonoxxi d-dritt taċ-ċittadini kollha tal-UE li jitolbu u jirċievu informazzjoni mill-
istituzzjonijiet tal-UE b'waħda mil-lingwi uffiċjali tal-UE; jirrimarka li djalogu ġenwin 
u l-parteċipazzjoni attiva u infurmata taċ-ċittadini tal-UE fil-proċess deċiżjonali tal-UE 
huma possibbli biss jekk ma jkun hemm l-ebda ostaklu lingwistiku, u jistieden, 
għalhekk, lill-Kummissjoni tagħmel sforzi ferm akbar biex tikkomunika maċ-ċittadini 
bil-lingwi uffiċjali kollha tal-UE; jinnota li, sabiex jissaħħu l-inklużività, is-
sensibilizzazzjoni u l-viżibbiltà, hemm bżonn li tittejjeb l-aċċessibbiltà tal-kontenut 
online; jissuġġerixxi li s-siti web kollha tal-UE għandhom ikunu faċli għall-utent u 
disponibbli bil-lingwi uffiċjali kollha tal-UE;

17. Jissottolinja l-importanza tal-kultura u l-edukazzjoni bħala s-sinsla tas-soċjetà tagħna u 
jisħaq fuq ir-rwol kruċjali tagħhom fit-tiswir tal-kuxjenza storika, politika u soċjetali 
taċ-ċittadini tagħna; jafferma li d-dritt għal edukazzjoni ta' kwalità, u b'mod partikolari 
l-edukazzjoni ċivika u l-edukazzjoni dwar iċ-ċittadinanza, huwa wieħed mill-
prerekwiżiti tad-demokrazija; ifakkar li d-dritt għall-edukazzjoni, it-taħriġ u t-tagħlim 
tul il-ħajja huwa l-ewwel prinċipju tal-Pilastru Ewropew tad-Drittijiet Soċjali, u huwa 
essenzjali biex jippermetti l-parteċipazzjoni taċ-ċittadini fil-proċessi politiċi u fil-ħajja 
tas-soċjetà; jistieden għalhekk lill-Kummissjoni u lill-Istati Membri jiżviluppaw 
strateġija Ewropea komprensiva dwar l-edukazzjoni ċivika u l-edukazzjoni dwar iċ-
ċittadinanza, kif ukoll pjattaformi ta' appoġġ biex jippromwovu l-implimentazzjoni 
tagħha, b'enfasi partikolari fuq il-prinċipji u l-valuri demokratiċi komuni tal-UE; 
jemmen li din l-istrateġija għandha tgħin liċ-ċittadini jifhmu aħjar il-proċess deċiżjonali 
kumpless tal-UE u l-politiki tal-UE u għandha tkun sors ta' sensibilizzazzjoni dwar il-
benefiċċji, id-drittijiet u l-obbligi taċ-ċittadinanza tal-UE; jappella lill-UE u lill-
gvernijiet nazzjonali biex iżidu l-investiment tagħhom fl-edukazzjoni ċivika formali, 
mhux formali u informali, iċ-ċittadinanza attiva u l-kompetenzi demokratiċi, kif ukoll 
fil-programmi ta' taħriġ u ta' bini tal-kapaċitajiet għall-edukaturi;

18. Jistieden lill-Kummissjoni tippreżenta proposta għal ftehim interistituzzjonali dwar id-
djalogu ċivili abbażi tal-Artikolu 11(2) tat-Trattat dwar l-Unjoni Ewropea, li jiddikjara 
li l-istituzzjonijiet jeħtiġilhom iżommu djalogu miftuħ, trasparenti u regolari mal-
assoċjazzjonijiet rappreżentattivi u mas-soċjetà ċivili;

19. Jiġbed l-attenzjoni għall-Programm il-ġdid dwar iċ-Ċittadinanza, l-Ugwaljanza, id-
Drittijiet u l-Valuri, li huwa mistenni li jagħti aktar viżibbiltà u impatt lill-attivitajiet li 
jikkontribwixxu għad-djalogi maċ-ċittadini u l-impenn tagħhom f'demokraziji 
parteċipattivi; jisħaq fuq l-importanza li jiġu żgurati l-kontinwità u aktar riżorsi għall-
fergħa taċ-"ċittadini" ta' dan il-programm, inklużi attivitajiet ta' ġemellaġġ tal-ibliet u ta' 

kommemorazzjoni; jilqa' l-introduzzjoni ta' attivitajiet immirati lejn it-trawwim ulterjuri 
tal-valuri Ewropej fil-qafas ta' dan il-programm, bħas-sensibilizzazzjoni dwar storja 
Ewropea komuni; jitlob li l-"Grupp ta' Djalogu Ċivili" jiġi stabbilit malajr fil-qafas tal-
programm il-ġdid;

